
Estimadas compañeiras e compañeiros do BNG e PSdG: 

Atravesamos momentos decisivos para o noso país cuxo desenlace depende, en gran medida, do papel histórico que cada unha das nosas formacións decida adoptar no marco do cambio económico, social e político en curso. Hoxe conviven no noso país distintas maiorías sociais con diagnósticos diferentes sobre a actual situación política e as súas causas. Con todo, ao longo destes últimos dous anos, esas maiorías diversas lograron establecer algúns acordos fundamentais que as forzas políticas de cambio e progreso debemos atender. Trátase de consensos relativos á defensa dos servizos sociais básicos (sanidade, educación, persoas dependentes, etc.), á rexeneración democrática, ao cambio do modelo produtivo e á democratización efectiva dos procesos de toma de decisións sobre as cuestións centrais da vida política. As forzas asinantes deste compromiso compartimos un acordo básico: para poder atender a estes grandes consensos sociais é imprescindible desaloxar o Partido Popular e as súas políticas do goberno nos dous grandes comicios que temos por diante, que son: as eleccións xerais do 26X e as eleccións galegas  que se celebrarán este outono. 

Os resultados electorais do 20D e os previsibles resultados do 26X, así como os comicios galegos do outono, anticipan un mesmo escenario: será necesario chegar a acordos para obedecer o mandato da grande maioría social que nas prazas e nas urnas pide cambio. Entendendo que o tempo constitúe un elemento crucial neste proceso, as forzas políticas asinantes convidámosvos a constituír unha Mesa polo Cambio Político cuxo obxectivo fundamental será compartir os marcos de análise das distintas organizacións que apostamos pola saída do PP e das súas políticas do Goberno de Galicia e do Estado español, e identificar liñas de traballo programáticas que faciliten a tradución construtiva das urnas en maiorías políticas para o cambio. 

Emprazámosvos á elaboración conxunta da orde do día da primeira reunión da Mesa polo Cambio Político e propoñémosvos a celebración dunha primeira reunión de todas as nosas organizacións na semana do 23 ao 29 de Maio.

Máis cedo que tarde, abriranse as grandes alamedas. 

Mesa Coordinadora de En Marea
